4. Pėimenė

Miestalė žmuonis ruošies dėdliausē metu švėntē – Švėnta Petra atlaidams. Par anus jau iš vėsū apīlinkiu liuob sovažioutė daugībė žmuoniū. Apsėstuos pas artėmesnius a tuolėmesnius gėmėnaitius, gerus pažīstamus. Tas īpruotis tebėbova gīvs ė Stasės nomūs. Nuorint tievā jau ė bova ėšmėrė, bet tradicėjės tebgyvena.. Tou meta i atlaidus atvažiava tuolėi gīvenonti ė retā kumet tepasėruodunti mamas sesou – Stasės ė Magdelės ciuocelė. Ka Stasė par pėitus so anou išsėrokava, ciuocelė sogalvuojė vežtėis Magdelė i sava ūki.


Tēp Stasė ė īdevė Magdelė tā ciuocē. Ė ėšvažiava ana viel i kaima, bet jau dėdlē tuolėi, jau už Telšems. 


Ciuocelės vīrs Juons bova latvis, gers, pruotings žmuogos. Anėi neturiejė sava vākū ė ons grētā vėn priprata pri tā Magdelē kap pri tėkra sava vāka. Če jau ana galiejė gīventė vėsā gerā. 


Kelės nedielės ciuocelė leida Magdelē pavalinietė, rītmetēs pasėmėiguotė, dėinuoms palakstītė pu kėima, padūktė so vākās. Bet vėsā dīkā mergātės laikītė negaliejē. Ė ka ana jau apsėprata, naujėije Magdelės gluobiejē išlēda anou ganītė karvės. Prirėša tou karvė ont tuokio ėlgo šniūro ė pāiškėna: 


– To siediek, Magdelė, pri karvės ė sauguok, ka ana neitom i rogius, daržus, svetėma ganīkla. To gerā ganīk anou. Ka karvelė gerā prijies, pėina daugiau dous...


– Gerā, ciuocelė, ganīsio karvelė,– prisėžadiejė Magdelė.


Ganė vėina dėina, ganė ontra. Gerā īr, nesunkē, gīvulielis ramos, gali, pajiemės už šniūra, kor nuori anou nusėvestė. Klausa Magdelės karvelė, īr tuoki taiki, bet Magdelē īr vėinā ė anā īr baisiausis nuobuodoms, nier kou dėrbtė. Par kiaura dėina tėik apkīr, ka nebžėnā kou bedarītė. Pamiegink, ka mondros, par ėlgiausė dėina išstuovietė, išvākštiuotė, išsiedietė. Vėsor vėinė krūmalē, musis, koisē, vo aukštiau mielėns dongos, karšta saulė. Ė vies ė tas ne kuožna dėina tepapot. Kažkamė ligo čiolb paukštē, bet ni to anū somatītė gali, ni kou – lek ė nulek sava kelēs... Aplinkou nier daugiau nikuokiuos gīvuos dvasės, tik karvė, krūmā ė žuolie. Tarpās īr tēp karštā, kap donkepie pečiou ė nebgali beatsėgautė ni pu dėdliausio krūmo. Vo je gerā vėitas neapveiziejės atsėstuojē, veiziek, ont kuojuoms jau railiuo ciels guons rauduonūju skrozdū. Vo je anuos sospie ikostė ė apmīžtė, ta paskou skaud ė peršie tau kelės adīnas...


 Magdelė, ka jau anā būs vėsā prastā, ė nebgalies benusėturietė, pradies rokoutėis so karvė –  šiou tou anā papasakuojė iš sava sunkė ė, kap ana atruodė, ėlga gīvenėma. Magdelė pasakuo, vo karvė tik kraipa ausis, veizas i anou dėdliems jouduoms akims ė tik doud ė doud so oudėgo ė nuosė sau i šuonus – baida musis. Nubaidiosi ne kėik teklausuos Magdelės, bet tujau nulēd galva žemīn ė kimb i žuolė. Kiaura dėina, kāp kuoki parmuova, tik jied ė jied... Tas anuos pėlvs – kap dėdliausi bačka. Kol pu saujelė, pu žiupsnieli i anou prigraiba žuolėis, baisē ėlgā užtrunk, neblėikt nimaž laika pasėklausītė Magdelės liūdnū žuodiu. Ana, kāp išveiz Magdelē, tuos žmuoniū kalbuos ne kėik ė tesopront. Diel tuo ė sava draugės pėimėnelės, gal sakītė, bemaž neužjaut ė nepagoud. Karvė ne dėdlē jau kuoks gīvuolīs, geriau būtom šou. Bet iš kor anou to dabā če būdama ganīkluo ištrauksi...


Magdelė rokoutomės ė so medēs, bet ka anėi īr negīvė. Ka ė jod, bet ne patis, tiktā, ka papot vies… Ė jug medė ne kor pasėvesi, ne kou. Yr ikėbė i žemė, ka nepajudinsi. Mėnks užsėjiemėms so anās, nuors kartās, ka jau dėdlē apkīr ė karvė, ė dongos, Magdelė pu kuokio nedėdėlio krūmalio prisėkraun rautuos žuolėis, apibada pluotieli nolaužtuoms šakeliems ė pasėstata sava mėška truobelė. Kartās iš pluonuos vītelės pasėdėrb vuotega karvē pabaidītė, bet retā kumet ons tesosėgadėj – karvelė īr taiki, vėsumet klausa ė muštė anuos nerēk. Jē, ka Magdelė galietom pasėverstė i paukštieli, būtom vėsai kėts dalīks. Toukart ta būtom gerā, apliekto vėsus pašalius ė tou karvė dā sospieto paganītė. Ožtekto laika vėskam. Pėrmiausē, žėnuomās, nuliektom pas sesėri Stasė, dailē atsėstuotom ont petėis ė gražē anā pagėiduotom. Ta nustebusi veizietomės ė nežėnuotom, kuoks če paukštis ė iš kor ons īr atliekės... Paskou Magdelė nuliektom pri malūna ė pasėveizietom, kāp bežaid vākā, kou besogalvuojė Pranielis…
Tuokės mintis Magdelē nutraukė iš kažkor atsėradės, ont vėinuos kuojės atšuokėniejės dėdliausis žals žiuogs. Magdelė nespiejė ni sojudintė anuos, ka tas viel paplīkt ė nuliekė už krūma. Nosėgėnė, bet ons isėmaišė i žalė žuolė ė nikāp jau anuo Magdelė nebgaliejē beatrastė. 


Paskou ana sogalvuojė lėptė i aukšta miedi. Nuoriejė pasėžvalgītė, kamė kas īr. Rasintās netuolėj īr kuokėi nomā, gal tėn īr vākū? Tujau pat nuēto, I tou posė nusėvesto ė sava karvelė. Ta galieto jiestė žuolė, vo ana sau vėsa dėina lakstīto so vākās. Lėpa, lėpa i tou miedi, bet paslīda, nebėšlaikė ronkas ė nieks iš tuo lėpėma neišejė. Sopīkusi ė isėnervuojosi spīrė ana i tou miedi ė nuejė pri kėta, bet ė tas bova tuoks pat slīdos ė ilėptė i anou Magdelē nikāp nepavīka. Toukart ana baisiausē nusėmėnė, atruodė, ka vėsos pasaulis īr nusėstatės prīš, nieks nerūpėnas anou. Jug nieks ni žėnuotė nežėna, kāp vėinā patē īr sunkē būtė mėška vėdurie. 

Pu vėsū tū miegėnėmu isėkartė i miedi neblėka nieka kėta kāp tik nu rīta lig vakara veizietėis i karvė, anuos jodontė ė besėšvaistontė i šuonus oudėga, pro borna i šuonus lakstonti ė žuolė šlemštonti lėižuvi. Ė kuožna dėina vėn tas ė tas…

Vėina karta so sava gyvuolio Magdelė nuklīda tuoliau. Če tīlē vākštiuodama ana išgėrda vaikėškās balsās krūmaliūs kažkou besėrokoujint. Tujau pat, užmėršosi ė karvė, ė vėskou kėtkou pasaulie, ana nuliekė i tou posė ė pamatė ciela būrieli vākū. Priejosi artiau, apsėklausėniejusi, kas anėi īr ė šiou tou pasakiusi aple savi, vo paskou jau ė geriau so tās vākās isėrokavusi, sožėnuojė, ka tėn, tuoliau, īr daug tū pėimėnū ė anėi sava gīvuolius gana krūvuo. Magdelė, ėlgā negalvuojusi, tou sava karvė, ka ana niekor nenoētom, prirėša pri stuora medė, vo pati tujau pat nuliekė pas tus pėimėnis.


Če jau bova daug linksmiau. Anėi iš egliu šaknū pīnė dėdesnius ė mažesnius kiuocius bolviems. Magdelė tujau pat isėtraukė i tus anū darbus. Su vėinās ēt i mėška, paded anėms pjautė vītelės, su kėtās peš iš žemės šaknis, vo paskou vėskou jem i kliebi ė neš pīniejems. Vėsks tor būtė pri ronkā. Kou tik reikiejė, Magdelė vėskou dėrba, nu nieka neatsėsakė – ana tēp juk bova pasėlgusi vākū. Darbavuos ė vėn paišdīkava. Vėsė šaukuojė tēp, ka ė mėšks skombiejė. Magdelės balsielis irgi bova tuolėj gėrdietė – nu kėtū ana neatsėlėka ni nešdama, ni biegdama, ni šaukuodama. Merguitis bova baisiausē laiminga ė džiaugies, ka ė mėškė atsėrada so kou pasėrokoutė, ka nebrēk būtė vėinā. Ė pėimėnims tuoki pagelbininkė bova reikalinga – ana nebova slinka, nestumdė sava krūvuos kėtėms, bova linksma. Tou patė dėina anėi Magdelē pasakė, ka prijem i sava kompanėjė ė ana če gal būtė kėik tik nuor...


Tou išgėrdusi Magdelė niekor ė nebtraukas, ēt žingsnis i žingsni, vėsa laika būn karto. Besėdarboudama so vākās, ne tik užmėrša sava pri medė prirėšta karvė, bet tou dėina ni jostė nepajota, kāp pradiejė leistėis saulė ė atejė vakars. Pėimėnis jau sosirinka sava manta, gen nomėi gīvuolius. Magdelė palīdiejė anus, pasėklausė kāp naujėijē draugā eidamė poikē trūbėj, bėrbėn iš medė padėrbtuoms dūdeliems ė tik toukart nuejė pri sava karvės... Karvelė par ėlga dėina niekor nebova pasėdiejosi, tebėbova kap bovusi, tik beeidama aplink miedi bova ėštrīposi jouda taka ė dā trumpiau ožsėvīniuojosi. Magdelė pagėnė karvė kelis ratus atgal ė, ka šniūrs atsėvīniuojė, priejė ė atrėša. Gīvuolīs, par ėlga dėina nieka nejiedės ė negierės, poulė iš karta pri žuolėis ė pri ondėns. Karvė jiestė nuor, vo Magdelē jau rēk skubietė nomėi, jau pradiejė temtė, nebier laika beganītė. No, ė parvara šēp tēp tou ėšbadiejosė karvė i kėima. Gīvuolė pėlvs ikrėtės, mėnkā ana ė tuo pėina bedoud.


– Kas če īr, ka vėdurie vasaras, patiuo žuolie, vedoms karvė pradiejė trūktė? A nesosėrga? – Magdelē negėrdont rokou šeimininkā.– A tik nerēk skubietė pas veterėnara? Vo gal rēk paveizietė, kāp tas vāks anou gana?..


Vėina rīta, niekam nieka nesakiusi, ciuocė išejė paskou pėimenė. Ana, pamatiosi, kuoks taks īr somints aple miedi, už karta soprata, kas ta karvē īr ė dėk tuo pėina kuožna dėina vėn mažiau ė mažiau. Bet šeimininkė neskob, ēt tuoliau, ēt iš paskuos, nuor pamatītė, kamė īr tas kelė gals... Pamatė vėskou. Ė, ka šeimininkė užklopa Magdelė iš mėška benešont vītelės, tujau pat sojiemė anou už ronkas, nusėvedė pri karvės, gerā apibarė, išvadėna malagė, neduorielė, negailestinga gīvuolė konkintuojė ė, bėngdama pamuokīmus, pridiejė:


– Vākali, už tuoki karvės ganīma esi verta gera bėzūna. Gaila tik, ka ne mūsa esi, neturi tievū, ė mes tavės negalem baustė. Dā kelės dėinas tou karvė turiesi duorā paganītė, vo aš vėn atēsio patikrintė ė paveiziesio, kou to dirbi, a ganā karvė, a ne. Ė jē nerasio tavės pri karvės, ta prižado gerā pašvėntintė so beržėnė. A sopratā, kou pasakiau? – paklausė nuēdama.


Magdelė, iš nejostiū ožklopta pas pėimėnis, baisiausē išsėgonda, vėskou poikiausē soprata ė tou karvė tuoliau ganė niekor nebēdama ė vėina pati. Bova ėlgo, bet bėjuojė, ka gal atētė ciuocelė ė atsėneštė ėlga beržėnė rīkštė...


Vo pu keliū dėinū, ka vakarė sosieda pri večerės, ciuocės vīrs vėskou dā vėina karta partarė:


- Nieks, Magdelė, ka ė kėik aš tavi mīlio, vedom neišēt. Pri mūsa už pėimenė to negali būtė. Nenuori gīvolė ganītė, negailīs anuo, marini bado... Tau iš paskuos vākštiuotė ė tikrintė, kou to dirbi, vedo neturiav laika. Mes tavės kol kas niekor nevarīsem, žėnuom, kāp sunkē gīven Staselė. 
